༄༅། །གདུང་ཞེན་སྙིང་གི་ཚིག་འབྲུ།
༼གཙང་བློ་བསྟན་ཞགས།༽
གཡས་ན་རྒྱ་སྨྱུག་གཟེར་འདུག  །གཡོན་ན་བོད་སྨྱུག་གཟེར་འདུག  ། 

བོད་ཡིག་བྲིས་ཤོག་ཟེར་དུས།  །སྣག་ཚ་ཟད་སོང་ཟེར་གྱིས།  །
ཨ་མས་གངས་རིའི་ཡུལ་ནས།  །བརྒྱ་ལོར་གཅིག་བསྐུར་གཉིས་བསྐུར།  །
ཨོ་ལོས་རྒྱ་ནག་ཡུལ་དུ།  །ཐུགས་སྤྲོ་གཅིག་གཏོང་གཉིས་གཏོང༌།  །
བསམ་དེ་སྐྱིད་པོ་བསམ་བྱུང༌།  །བྱ་ཆེན་ཁུ་བྱུག་བསམ་བྱུང༌།  །
ལས་ལ་ཀོ་ལེབ་བསྐོས་པས།  །ཐབས་ཤེས་ཟད་ལ་ཉེ་བྱུང༌།  །
མདང་ནུབ་ཆང་ཁང་ནང་དུ།  །འཛམ་གླིང་ཡར་བཤད་མར་བཤད།  །
ད་ནངས་སློབ་རའི་ནང་དུ།  །ཞབས་འདྲེན་ཕར་གླེང་ཚུར་གླེང༌།   །
རྟ་ཕོ་ཐང་ལ་རྒྱུགས་རུང༌།  །རྨིག་རྗེས་ས་རུ་ལུས་འདུག  །
ཨོ་ལོ་བོད་དུ་ལོག་རུང༌།  །ལས་གཏམ་རྒྱ་རུ་ལུས་འདུག  །
ཡ་གིའི་བགྲོ་གླེང་སྟེགས་བུར།  །རིགས་ཞེན་ཁ་བའི་གཅེས་ཕྲུག  །
མ་གིའི་འཚོ་བའི་དོ་རར།  །ཞང་ལགས་བུ་མོའི་རྩེད་རོགས།  །
སྣ་ཚོགས་སྦི་རག་སྐྱུར་མོས།  །ནས་ཆང་གོ་ས་འཕྲོག་དུས།  །
སྐྱུར་རྒྱལ་དམར་སྨུག་གདོང་ཅན།  །སྲོག་རྩ་བསྐུམ་ལ་ཉེ་ཡིས།  །
 གཤིས་བཟང་ལས་བརྩོན་བོད་མིར།  །བརྒྱ་ལོར་ཆར་སིམ་བབ་པས།  །
སྒྱིད་ལུག་ཁ་སྤོབས་རྩྭ་ངན།  །གངས་རིའི་ནགས་སུ་སྐྱེས་བྱུང༌།  །
བྱམས་སེམས་སྙིང་རྗེའི་སྦྱིན་བདག  །ང་ཚོ་བོད་ཀྱི་མི་རིགས།  །
གཡག་རོག་བཤས་རར་འབེབ་མི།  །ང་ཚོ་བོད་ཀྱི་མི་རིགས།  །
ཐོ་རེངས་བྱ་ཕོའི་བྱ་སྐད།  །སྙན་པོ་གང་ནས་ཡིན་པ།  །
མཱ་ཅང་སྦག་གྲོགས་ལྷན་རྒྱས།  །ཉོལ་ཤོག་ཟེར་བའི་བརྡ་རེད།  །
ཨ་ཕས་ཆང་རག་འཐུང་གིན།  །ཨ་མས་མཱ་ཅང་རྩེད་དེ།  །
ཨོ་ལོའི་མདུན་ལམ་ཟེར་བ།  ། སྟབས་ཐུག་ནང་དུ་སིམ་བྱུང༌།  །
དབྱར་ཟླ་བརྒྱད་པ་ཤར་བྱུང༌།  །སོང་སོང་ཟླ་བ་ཟིན་སོང༌།  །
དགའ་སྐྱེལ་གཅིག་མཇུག་གཉིས་མཐུད།  །ཤོག་ཆག་ཕར་འཕུར་ཚུར་འཕུར།  །
སྐད་ལུགས་ར་མ་ལུག་གིས།  །གངས་རིའི་ར་བ་བསྐོར་དུས།  །
བོད་སྐད་རྣལ་མ་འཆད་མཁན།  །ལས་འཁྱུར་ངལ་གསོ་བཏང་བྱུང༌།  །
ཀ་ཁ་མི་ཤེས་འདོགས་ཁྱི།  །རྔམ་པ་ག་ནས་ཡིན་པ།  །
འདྲེ་སྐད་ལྷང་ལྷང་སྒྲོག་འདི།  །བདག་པོ་འཚོང་བའི་བརྡ་རེད།  །
དབུས་པས་བྱས་པས་ཆོག་གི།  །མདོ་བས་བྱས་པས་ཆོག་གི།  །
ང་ཚོ་རིགས་གཅིག་ཕུ་ནུ།  །དབྱེ་བ་ཕྱེ་རིན་ཨེ་ཡོད།  །
རུས་སྦལ་སྡིག་སྲིན་ཟེར་བའི།  །འདྲ་མིན་ཟས་རིགས་འབྱོར་དུས།  །
སྙེ་མའི་ནས་ཀྱི་དྲིན་བྱས།  །རོགས་མེད་རྐྱང་པར་ལུས་སོང༌།  །
